Minnisblað -
Drög að frumvarpi til laga um leiguakstur.


Yfirlit yfir helstu breytingar og nýmæli.

I.  Mikið hefur borið á því að kvartað hefur verið yfir því lagaumhverfi sem gildir um leiguakstur, bæði af hálfu hagsmunaaðila innan stéttarinnar, leyfishöfum sjálfum og notendum þjónustunnar.  Þá má nefna álit Umboðsmanns Alþingis vegna stöðvarskyldu leyfishafa og síðast en ekki síst álit Samkeppniseftirlitsins frá júní 2007.  Þá er einnig til þess að líta að gildandi lög eru frá 2001 og má gera ráð fyrir að þróun hafi orðið á þessu sviði síðan þau voru sett, bæði hvað varðar leiguaksturinn og einnig notkun þjónustunnar.  

Kvartanir við núverandi ástand og lagaumhverfi hafa einkum snúið að eftirfarandi:

· verulegur skortur er á framboði á leigubílum á helstu annatímum;

· úthlutunarreglur – vegna takmörkunar þarf að setja skýrar reglur um það hvernig úthlutun skal fara fram;

· eftirlit með leyfishöfum og stöðvum – stéttin hefur sjálf að kallað á þetta eftirlit, þ.e. með því að bílstjórarnir og stöðvarnar fari að lögum og reglum;

· úrræði vegna brota – þar sem greinin er leyfisskyld verður að vera hægt að grípa til úrræða vegna þeirra sem stunda aksturinn án leyfis;

· ferill kvartana vegna meintra brota – setja þarf skýrar reglur um hvernig eftirlitsaðilinn á að bregðast við tilkynningum;

· skil milli leiguaksturs og fólksflutninga;

· réttaröryggi leigubílstjóra gagnvart stöðvum -  gæta þess að stöðvar geti ekki meinað bílstjóra að hafa þar afgreiðslu nema sérstaklega standi á;

Í áliti Samkeppniseftirlitsins er einkum vísað til eftirfarandi ákvæða laganna og þau talin samkeppnishindrandi:

· 2. mgr. 3. gr. - „leigubifreiðastöðvar skulu í samráði við félög leigubifreiðastjóra skipuleggja starfsemi sína …..“ Ákvæðið er samkeppnishamlandi og fer gegn grundvallarsjónarmiðum samkeppnislaga um sjálfstæði keppinauta og veldur hættu á samráði og markaðsskiptingu.

· 5. gr. – skilyrði fyrir atvinnuleyfi að leyfishafi sé skráður eigandi bifreiðar og stundi akstur sem aðalatvinnu.  Ekki að sjá að gild efnisleg rök t.d. vegna öryggis farþega séu að baki þessum skilyrðum, þau eru samkeppnishindrandi þar sem þau takmarka aðgang að stéttinni án málefnalegra raka.

· 6. gr. – einungis eitt leyfi á mann.  Engir öryggishagsmunir fyrir neytendur tryggðir með þessu heldur er það samkeppnishindrandi og vinnur gegn heilbrigðri hagræðingu og frelsi í atvinnurekstri.

· 8. gr. – takmörkun á framboði á þjónustu leigubifreiða á markaðinum.  Markmiðið virðist einungis vegar að tryggja atvinnu þeirra og hagsmuni sem þegar starfa við leiguakstur á þessum svæðum og er afar samkeppnishamlandi.

· 9. gr. – nýting atvinnuleyfis.  Leiguakstur að aðalatvinnu – sjá athugasemdi við 5. gr.

Vegna alls framangreinds var ákveðið að ráðist í endurskoðun á lagaumhverfinu öllu og setja fram tillögur að breytingum og endurbótum.  Afmarkaðist sú endurskoðun af þeirri ákvörðun að afnema ekki fjöldatakmarkanir, a.m.k. ekki innan höfðuborgarsvæðisins, heldur gera þær úrbætur sem hægt er innan þess.  
Var einkum litið til þeirra meginsjónarmiða að setja þyrfti reglur um starfsemina leiguakstur sem taka mið af þörfum þjóðfélagsins til þessarar þjónustu, fagmennsku á þessu sviði þar sem fyllsta öryggis farþega er gætt.  Auk þess að settar verði skýrar reglur um starfsemina í heild, svo sem um skilyrði, leyfisveitingar, undanþágur og eftirlit, auk aðgerða vegna brota.  Þá er mikilvægt að sátt náist milli ólíkra hagsmunahópa þannig að stéttin geti þróast í takt við þær kröfur sem neytendur gera til þjónustunnar.
Hjá ráðuneytinu hafa nú verið unnar tillögur að breytingum og eru þær settar fram í formi frumvarpsdraga.  Tekið skal fram að hér er einungis um fyrstu tillögur að ræða og að áframhaldandi vinna við frumvarpið ræðst af viðbrögðum við þessar tillögur og ábendingum um breytingar og endurbætur.  Minnt er á að ekki stendur til að afnema núverandi fjöldatakmarkanir að þessu sinni.
II.  Vegna umfangs breytingatillagna þykir rétt að ný lög verði sett í stað þess að gera breytingar á þeim sem fyrir eru og er uppsetning frumvarpsins með nokkuð öðrum hætti en gildandi laga. Þá eru ýmis ákvæði sem nú eru eingöngu í reglugerðinni um leiguakstur tekin upp í frumvarpið.  
Helstu breytingar sem lagðar eru til með frumvarpsdrögunum eru nánar eftirfarandi:
1.    Atvinnuleyfi.  Lagt er til að leyfi verði tvenns konar, annars vegar atvinnuleyfi til þeirra sem hafa leiguakstur að aðalatvinnu og hins vegar helgarleyfi.  Í slíku leyfi felst heimild til þeirra sem hafa atvinnuleyfi til að reka jafnframt aðra leigubifreið um helgar sem þá er ekið af forfallaökumanni.  Hér er ekki um fjölgum á leyfum að ræða heldur einungis úrræði til að bæta úr þörf á aðal annatímum.

2.  Takmörkunarsvæði.  Lagt er til að á takmörkunarsvæðum þurfi íbúafjöldi að vera a.m.k. 10.000.  

3.  Orðskýringar.  Ýmis hugtök sem koma fyrir í frumvarpsdrögunum er skýrð sérstaklega til að koma í veg fyrir að vafa á túlkun.  
4.  Forfallaakstur.  Áfram er gert ráð fyrir því að leyfishafar geti fengið aðra til að aka leigubifreiðum sínum í orlofi og veikindum en reglurnar eru verulega einfaldaðar.  Lagt er til að heimildi til slíkrar útgerðar sé 80 dagar á ári, óháð því hvenær og af hvaða tilefni en ekki verður hægt að flytja ónýtta daga milli ára.  Ekki þarf að sækja um sérstakar undanþágur heldur þarf leyfishafi einungis að tilkynna þeirri stöð sem hann hefur afgreiðslu hjá þegar hann hyggst nýta sér réttinn og hversu lengi hverju sinni.  Stöðin sér síðan um að skrá nýtinguna í gagnagrunn Vegagerðarinnar og gætir þess að ekki sé farið út fyrir heimildina.  Þá eru settar skýrari reglur um framlengingu vegna langvarandi veikinda.
5.  Skilyrði.  Að mestu leyti eru skilyrði hin sömu og í gildandi lögum.  Helstu breytingar eru að fallið er frá skilyrði um eignarhald leyfishafa á leigubifreið en á móti kemur að krafa er gerð um að umsækjandi hafi ekki verið úrskurðaður gjaldþrota á síðustu 5 árum fyrir umsókn eða gerst sekur um háttsemi er varðar við tiltekin lög og hafi tilkynnt atvinnurekstur sinn til skattstjóra.  
6.  Nýting atvinnuleyfis. Gerður er nokkur greinarmunur á nýtingu atvinnuleyfis á takmörkunarsvæði og utan þess.  Á takmörkunarsvæðum er leyfishafa gert skylt að nýta leigubifreið sína í akstri tiltekinn tíma um helgar.  Þetta er að einhverju leyti íþyngjandi ákvæði en á móti kemur að atvinnuleyfið er takmörkuð gæði og því eðlilegt að leggja skyldur á þann sem nýtur þeirra.  
7.  Leigubifreiðastöðvar. Ítarlegri ákvæði eru um leigubifreiðastöðvar, s.s. skilyrði og skyldur.  Sérstaklega er kveðið á um það hlutverk stöðvanna að hafa eftirlit með sínum leyfishöfum og leigubifreiðum þeirra. Einnig er skýrt kveðið á um eftirlitsskyldu Vegagerðarinnar með stöðvum.  
Nýmæli er að kveða á um afgreiðsluskyldu stöðva gagnvart leyfishöfum og málsmeðferð við uppsögn.  Þykir það nauðsynlegt í ljósi þess að leyfishafa er gert skylt að hafa afgreiðslu á stöð og er það því skilyrði nýtingu starfsleyfisins að hann geti notið slíkrar þjónustu.  Það verða því að liggja fyrir talsvert ríkar ástæður eigi stöð að geta sagt leyfishafa upp afgreiðslu og þannig e.t.v. komið í veg fyrir að hann geti nýtt sér leyfið.  

8.  Brottfall og svipting leyfa.  Ítarlegt ákvæði er um hvenær atvinnuleyfi og starfsleyfi geta fallið niður.  Er gerður greinarmunur á hvenær leyfi fellur niður, s.s. þegar leyfistími rennur út og hvenær beita má leyfissviptingu.  Eru talin upp með tæmandi hætti þau tilvik þegar hvort tveggja er heimilt.  Svipting kemur einkum til greina þegar leyfishafar uppfylla ekki lengur skilyrði laganna, hvort sem er atvinnuleyfi eða starfsleyfi og er kveðið á um hvaða málsmeðferð skuli viðhöfð í slíkum tilvikum.
6.  Eftirlit.  Greint er á milli eftirlits af hálfu Vegagerðarinnar og af hálfu leigubifreiðastöðva og eru sett mun ítarlegri ákvæði um bæði.  Vegagerðinni er gert að hafa eftirlit með stöðvunum og að þær ræki skyldur sínar, þ.á.m. að hafa eftirlit með leyfishöfum sínum.  Er Vegagerðinni heimilað að svipta stöð starfsleyfi ef um brot er að ræða, að undangenginni nánar tilgreindri málsmeðferð.
Stöðvarnar eiga hins vegar að hafa eftirlit með sínum leyfishöfum og taka við tilkynningum og ábendingum um meint brot og afgreiðir eftir málsmeðferðarreglum sem nánar eru tilgreinar.

Vegagerðin fer þó með eftirlit og afgreiðir mál er varða það að leyfisskyld starfsemi þykir vera stunduð án tilskilins leyfis, þ.e. leiguakstur án leyfis eða stöð án starfsleyfis.  Þá er kveðið á um það úrræði Vegagerðarinnar að leita aðstoðar lögreglu við að stöðva leyfislausa starfsemi.
Þá er kveðið á um útieftirlit, þ.e. að eftirlitsmenn Vegagerðarinnar og lögregla geti gengið úr skugga um að starfsheimildir og skírteini séu í lagi.

III.  Samandregið má segja að helstu breytingar og nýmæli séu eftirfarandi:

· Skýrar kveðið á um skilin milli leiguaksturs og fólksflutninga;
· Markmiðsgrein;

· Einstök verkefni Vegagerðarinnar sem framkvæmdaaðila talin upp;

· Felld út heimild til að fela sveitarstjórnum framkvæmd leigubílamála enda hefur sú heimild ekki verið notuð;

· Orðskýringar ýmissa hugtaka sem koma fyrir í frumvarpinu;

· Sérstakt ákvæði um gagnagrunn og hvað skal skrá þar og af hverjum.  Tekið fram að úthlutun leyfa á takmörkunarsvæðum miðast við aksturstíma sem skráður er í grunninn;

· Bætt við gjaldi vegna útgáfu starfsleyfis til reksturs leigubifreiðastöðvar og að árleg greiðsla fyrir atvinnu- og starfsleyfi er skilyrði áframhaldandi gildis leyfisins; 
· Skýrar kveðið á um að starfsemin er leyfisskyld og brot gegn því séu refsiverð;

· Tvennskonar leyfi, atvinnuleyfi og helgarleyfi; 

· Heimild til nýta leigubifreiðina í forföllum miðuð við ákveðinn dagafjölda á ári;
· Tilkynnt til viðkomandi leigubifreiðastöðvar ef heimild til forfallaaksturs er nýtt, stöðin sér um að skrá í gagnagrunn og að ekki sé farið út fyrir heimildir;
· Heimilt að fá lengri forfallaaksturs vegna veikinda, gegn framvísun læknisvottorðs.

· Skilyrði fyrir atvinnuleyfi sett fram með öðrum hætti og er m.a. fellt út skilyrði um eignarhald, viðbót að  ekki gerst brotlegur við tiltekin lög og tilkynnt rekstur til skattstjóra;

· Ákvæði um nýtingu atvinnuleyfis skýrara;
· Skylda að hafa bifreiðina í akstri á ákveðnum tímum um helgar;

· Ítarlegri ákvæði um leigubifreiðastöðvar, skilyrði og hlutverk, skylt að hafa símaþjónustu um helgar og að veita leyfishöfum afgreiðslu, ítarleg ákvæði um heimild til uppsagnar;

· Skýrari ákvæði um brottfall og sviptingu leyfa og málsmeðferð; 
· Skýrar greint á milli eftirlits Vegagerðarinnar og leigubifreiðastöðvanna;

· Ákvörðunum leigubifreiðastöðva má skjóta til Vegagerðarinnar;

· Skýrari reglugerðarheimildir í einstökum ákvæðum, auk almennrar heimildar;
PAGE  
1

